
INLEIDING
Die kriteria vir goeie berading is wysheid, en wysheid is 'n lewenslange proses van groei. Die

kursus is in werklikheid maar net nog 'n verdere tree in die verkryging van wysheid. Die vraag is:

Hoe kan ek as berader groei in wysheid?

In berading word moeilike vrae gevra en moet baie komplekse probleme verstaan word. Selfs al

het die berader insig, moet dit nog gekommunikeer word sodat die lig in iemand se wêreld

aangaan. Jakobus 1:5 moet deel wees van 'n berader se lewe, naamlik om gedurig vir wysheid

te vra. Kom ons kyk na die wêreld van berading waarin hierdie wysheid nodig is.

Die terrein van berading kan so voorgestel word:

DRIEHOEK VAN BERADING

Fig. 1

Fig. 1

5.1 GENOOIDE BERADING
Die grootste deel van berading bestaan uit genooide berading. Genooide berading is vrywillige

berading. Ons gee vervolgens aandag aan die twee vorme van genooide berading: selfberading

en berading deur iemand anders aan jou; die noodsaaklikheid van opleiding vir effektiewe

berading; en riglyne vir genooide berading.

5.1.1 Selfberading
Die grootste deel van genooide berading bestaan uit selfberading. In Jeremia word daar vertel

van profete wat self nie na die Here luister en Hom nie dien nie. Daarom kan hulle ook nie hoor

wat God se boodskap vir ander mense is nie (Jeremia 22:21-22). Die profeet Jesaja vertel hoe

God hom geleer het om te luister (Jesaja 50:4). Hy moes luister sodat hy weer ander kon moed

inpraat. Ook Spreuke is vol van luister. As jy wysheid wil bekom, moet jy luister (2:1-6; 5:1-2;

8:32-36). Dan sal jy jou lewe kan leef in 'n wêreld waarin jy God as God erken word. Die vrees

van die Here sal vir jou ruimte skep sodat jy kan lewe met wysheid en jou nie laat versmoor deur

mensevrees nie.

As jy in hierdie wysheid groei, beteken dit jy groei in jouself as persoon. Dit gaan oor jou eie

daaglikse bekering en transformering, jou eie wysheid en afhanklikheid van God. Groei vind

slegs plaas as jy bereid is om te leer (Matteus 13:52).

Wat moet ons leer? Om irritasies in jou lewe te hanteer; om die dorings in jou lewe Bybels te

diagnoseer en daarmee te handel. Dit gaan oor hoe jyself realisties oor jouself word en nie

tevrede is met moralistiese en wettisistiese oplossings nie.

As berader kan ‘n mens baie leer deur na jou eie lewe te kyk en te verstaan waarom jy die dinge

doen wat jy doen: Waarom het ek vrees, of 'n oormaat van trots? Waarom wil ek god speel?

Watter tipe versoekings ervaar ek? Hoe hanteer ek hulle? Wat doen ek wanneer ek faal? Hoe

oorwin ek? Selfberading is niks anders as selfdissipline nie - nie moralistiese selfdissipline nie,

maar om vanuit 'n realisme oor myself te beweeg na vryheid in Jesus Christus.

Die enigste rede waarom ons na ons eie lewe kan kyk, die enigste rede waarom ons die moed

het om na onsself met realisme te kyk, is omdat ons 'n groot en lewende Verlosser het.

GROEI IN DIE NUWE LEWE IN CHRISTUS

Wanneer 'n mens tot geloof in Jesus Christus kom, wanneer die lig in sy lewe aangaan, dan kom

hy onder die besef van wie God is, sy onmeetlike volmaaktheid en heiligheid. Hy kom ook tot die

besef wie hy as mens eintlik is, hoe onmeetlik sy verlorenheid in die sonde is. Dan vul die kruis

hierdie gaping tussen die heiligheid van God en sy sondigheid as mens. Dan kry hy Christus lief

en hy weet God het hom aanvaar waar hy is!

Maar, wat gewoonlik gebeur as jy die christelike lewe begin leef en jy jouself al beter leer ken, is

dat jou gebrokenheid en sonde nie verdwyn nie; dit word al hoe duideliker. As jy dus lewend is

as christen, dan sien jy meer en meer die subtiliteit van die sonde. Sonde is nie maar net dade

nie, dit is ook jou manier van dink oor wie jy is, wie ander is en wie eintlik G(g)od is. Jy begin die

afgode duideliker raaksien: mense of jyself. Aan die ander kant begin jy sien hoe heeltemal

anders God is, hoe groot en heilig Hy is.

Hoe onverstaanbaar dit ookal is, is dit heel dikwels net hier waar 'n kortsluiting kom: as my

ervaring en besef van Christus en sy kruis dieselfde bly, ontstaan daar 'n gaping tussen die kruis

en God se heiligheid, en die kruis en my gebrokenheid. En die gaping tussen die kruis en God se

heiligheid probeer ek dan soms opvul met wettisisme of moralisme, my eie prestasie

("performance") in ander se oë en my eie oë. Dan word ekself god wat ander se "performance"

oordeel.

As dit jou persepsie is dat jy dit maak in jou eie oë of ander se oë, dan lyk dit of jy en jou wêreld

heel is, en dan word die dryf in jou lewe vir "performance" net groter. En dan raak jy maklik blind

vir jou eie gebrokenheid. En dan kan jy maklik 'n fariseër word.

Die teendeel kan egter ook gebeur: as jy volgens jou eie of ander se persepsie dit nie maak nie,

voel jy verwerp, jy dink jy is ‘n mislukking, en jy wil opgee. Wat help dit dat ek my so inspan?

Die enigste wyse waarop die gaping tussen die kruis en God se heiligheid, en die kruis en my

gebrokenheid gevul kan word, is nie deur my prestasie (“performance”) nie maar deur Jesus se

verdienste, deur die kruis self. Daarom moet jy groei in jou bewussyn ("awareness") van Jesus

se liefde.

Wysheid is om te groei in jou selfkennis en jou Godskennis. Dit is met ander woorde jou geloof in

die evangelie van Jesus Christus wat groei sodat jy in watter omstandighede ookal met vrede en

vreugde Hom kan grootmaak as God.

Hoe gaan jy as berader groei? Die antwoord is dat jy meer realisties oor jouself word en die

liefde van Christus en die krag van die evangelie meer en meer as 'n realiteit belewe, dat jy in ‘n

lewende verhouding met Christus leef, Hom aanbid en sy Woord ondersoek. Onder beheer van

die Gees kry jy waagmoed, vreugde en deursettingsvermoë om te soek hoe jy God kan

verheerlik.

5.1.2 Berading deur ander
Die tweede dimensie van genooide berading is wanneer jy na iemand gaan vir berading.

5.1.2.1 Informele een tot een berading
Elke mens, ook ‘n berader, behoort iemand te hê aan wie hy homself verantwoordbaar maak.

Elkeen het 'n plek nodig waar hy bemoediging en eerlike liefdevolle terugvoer kan kry, iemand

met wie hy saam na God kan gaan.

5.1.2.2 Groepsberading
Soms is daar nie 'n spesifieke persoon nie, maar 'n paar mense wat in berading belangstel met

wie jy kan saamkom, praat en bid. Die stimulering wat uit hierdie samekomste kom, is opbouend

en bring groei. Spreuke 27:9 praat van die saamwees met vriende:

Reukolie en wierook is iets om te geniet, maar die genot van vriendskap lê in die raad wat
jy kry.

In die situasie is ek nie die berader en jy die beradene nie. God is die Berader en ons gaan saam

na Hom. Ons luister na mekaar en vind raad en advies en bemoediging en bid saam. Hierdie is

berading al is daar geen formele verhouding nie.

5.1.2.3 Mentorskap
Hiervandaan kan die terrein van genooide berading verskuif na 'n mentor-verhouding. Jy staan in

'n onvoorwaardelike aanvaarding met iemand wat meer ervare en volwasse is, 'n leier. Dit is ook

berading, hoewel steeds nie berading van bo na onder nie. Dit is eerder ek het jou raad nodig

help my.

5.1.2.4 Formele berading
Iemand ondervind 'n probleem en gaan na 'n professionele berader.

5.1.3 Voortgesette opleiding
'n Derde dimensie is om verdere opleiding te kry as berader, om seminare en ander

opleidingsgeleenthede by te woon. Hier leer jy gewoonlik andere ken, dikwels mense met 'n

totaal ander kerklike agtergrond en ander lewenservaring. 'n Voorbeeld van sulke geleenthede is

die seminare en kursusse wat die Assosiasie vir Bybelse Berading en Opleiding (ABBO) reël.

Elke jaar word 'n dag vir Bybelse Beraders gereël waartydens aktuele onderwerpe bespreek

word. Hierdie organisasie versprei ook 'n tydskrif van hulle Amerikaanse kollegas naamlik die

"Journal of Biblical Counseling".

Die lees van boeke is ook ‘n vorm van genooide berading. Jy kan ook boeke van nie-Christene

lees en van hulle leer. Hulle neem ook menslike gedrag waar en kan dit soms raak beskryf, al

glo hulle nie in God of aan sonde nie. Die boeke kan jou baie help om realisties oor die mens te

wees. Die enigste probleem is dat die nie-Christen ook sy model van hulpverlening aan jou wil

verkoop. Dit maak nie saak nie, mits jy jou Bybelse sisteem stewig gevestig het. Die gevaar

bestaan nogtans dat 'n mens die verkeerde kan leer. Die meeste boeke het nie werklik 'n suiwer

Bybelse sisteem van hulpverlening nie. Die meeste van die boeke wat selfs 'n Bybelse sousie

het, is gebaseer op die mens se behoeftes en nie die aktiewe gebroke sondige menslike natuur

en geloof in 'n Verlosser wat juis vir sonde kom sterf het nie. Dit is baie waardevol om goeie

teologiese boeke te lees, boeke oor God se waarheid.

Jay E Adams se boeke is uitstekend. Al lyk dit soms asof hy met wit-swart skemas werk, fundeer

hy sy standpunte op die Skrif. Adams fokus veral op die duidelike / eksplisiete uitsprake van die

Skrif en nie soseer op die meer subtiele aspekte van die menslike lewe nie. Daarom kan mens

baie duidelik die kontoere van God se ruimte vir die menslike lewe in sy boeke leer ken - God se

beginsels waarbinne die lewe geleef moet word. Adams skryf oor die grensdrade en hierdie

studiegids gaan oor die veld.

Ook skrywers soos J.I Packer en John Mc Arthur spel die duidelike beginsels wat God vir die

menslike lewe gee, uit. Hulle boeke dui die grense aan, terwyl hierdie studiegids byvoorbeeld

meer verklarend van die menslike gedrag en daarom meer voorkomend genesend wil wees.

Daar is nie baie geskrewe materiaal wat steeds eg Bybels is en oor die veld (tuin) van die

menslike lewe gaan nie. Iemand wat ook 'n waardevole bydrae in die verband maak, is Larry

Crabb.

5.1.4 Riglyne vir genooide berading
Die grootste deel van die berading wat in 'n kerk plaasvind, behoort selfberading en genooide

berading te wees. Niemand dwing jou om met ander gelowiges saam te kom in Bybelstudie of

kleingroepe of die erediens of om jou Bybel te lees en te bid nie. Die volgende riglyne word

voorgestel vir genooide berading.

5.1.4.1 Openheid en begrensing
Genooide berading verg dat die betrokkenes vrywillig oop sal wees met mekaar. Natuurlik kan dit

ook weer 'n te wees: te oop wees. Deursigtigheid vir mekaar is ook nie sonder grense nie. Die

detail word gewoonlik net in hofsake oopgegooi. Ek het dikwels nie al die detail nodig om te

verstaan wat in 'n ander se lewe gebeur nie, wat die wortels van sy gedrag is nie. Dit kan dalk

net wees dat 'n persoon deur alle detail uit te gooi, weer in my teenwoordigheid dieselfde

verkeerde doen deur die kleinste detail te beskryf.

Die ander te is "te geslote" vir mekaar, dit ontneem die persoon self en die rondom hom heerlike

groei in Christus. Dit ontneem hom die moontlikheid om homself beter te leer ken en ander om

deur sy groei gestimuleer te word om self te groei. 'n Persoon kan hom daardeur immuun maak

teen genooide berading en in sy vrees of hoogmoed bly leef.

5.1.4.2 Verandering in die alledaagse lewe
Ons het reeds na ‘n model vir berading gekyk in hoofstuk 1: Die dinamiek van verandering. Die

model is in geheel van toepassing op elke dag se saamleef met ander. Die beradingsmodel moet

gebruik word, sodat daar wysheid kom in elkeen se lewe en in die saamleef met ander tot God

se eer.

5.1.4.3 Onderlinge liefde en tug
Baie gelowiges het 'n negatiewe ingesteldheid teenoor kerklike tug. As die lewe met mekaar in

die veld ontbreek, dan word kerklike tug as ‘n grenspatrollie beleef, iets wat afbrekend en

liefdeloos moralisties, wetties, formalisties, veroordelend ervaar word. Dan word die patrollie

vredehandhawers en nie vredemakers nie, en neem dit nie lank of hierdie moralistiese

grenspatrollie word ook die wyse van saamleef in die veld (tuin). Dan verdwyn die realisme oor

my lewe as gebroke sondaarmens want ek leef in vrees vir veroordeling en verwerping.

Dan is daar nie meer die in liefde saamleef en betrokke wees nie, die waarheid met mekaar in

liefde praat nie, die voorkomende berading nie. Daar is eerder 'n liefdelose swyg of 'n krenkende

veroordeling. Gewoonlik is die eerste keer wanneer die waarheid met mekaar gepraat word,

wanneer die wag met geweer in die hand die wandelaar voorkeer en tot stilstand dwing. Dit is

wanneer ongenooide berading plaasvind.

Genooide berading, die eerlike selfberading, die verantwoordbare saamleef met mekaar, moet

deur hierdie kursus en seminare in kerke bevorder word sodat gelowiges kan groei na die beeld

van Christus.

U het reeds in die kursus 'n opdrag voltooi waarin u uself moes beraad (Paulus en die

Filippense). Die bedoeling is dat daardie selfberading moet aangaan. Ons hele lewe is 'n ruimte

waarbinne die Heilige Gees ons verander om hierdie lewe in die tuin te leer leef.

U het ook 'n selfstudie-opdrag uitgevoer, naamlik om u kommunikasie te evalueer. Die

werkopdrag moes u help om die impak van u kommunikasie te verbeter. Die doel is om ander

doelwitte in u kommunikasie oop te maak. Miskien word u kommunikasie gedryf deur u begeerte

vir beheer: ek wil altyd die laaste woord hê. Of u agenda is om gedurig te kritiseer! Waar kom

hierdie doelwitte vandaan? Van die hart!

Ons het almal bepaalde dorings of vrugte in ons kommunikasiepatrone. Kyk hierna en kom by

die hart van u kommunikasie-gedrag. Verbind uself tot selfberading sodat dit oorspoel in die

saamleef met ander in die tuin van elke dag se lewe. Dit moet 'n beweging word daar waar u leef

en werk!

5.2 ONGENOOIDE BERADING
Naas genooide berading, is daar ongenooide berading.

5.2.1 Grenspatrollie
Ongenooide berading moet ook liefdevolle omgee-berading, en nie juridiese (vergeldende,

straffende) berading wees nie. Daar is die veld van liefde, maar ook die grense moet ook

liefdesgrense wees. Hierdie grense is om die mense weg te keer van die woestyn en die dorings

sodat die lewe eerder binne in die tuin met al die vrugte geleef word.

Die prentjie is dus: daar is hierdie tuin waar almal met mekaar leef en mekaar beraad om nog

meer van God se ruimte te geniet. Daar is ook die grense wat gewoonlik deur die predikant /

pastoor en ouderlinge / raad gepatrolleer word, sodat die skape nie wegdwaal of die wolwe

inkom nie. As 'n skaap naby die grens kom, gaan hy in iemand vasloop wat hom wil keer om van

die giftige woestynplante te eet. Maar die taal is dieselfde: dit is die liefdevolle roep en keer.

Ouers moet ook die grense patrolleer. Ook dit is ongenooide berading. Maar dit beteken in die

eerste plek daar is 'n oop en warm gesinslewe: genooide berading. Dit is waar mense mekaar vir

hulp vra. Maar daar is ook die grensdraad. Dat daar iemand op die grens is, is ook liefde - as jy

die reëls oortree gaan jy in iemand vasloop wat jou gaan help om terug te kom in die tuin.

Ons kan hierdie beskrywing van genooide en ongenooide berading met 'n

vriendskapsverhouding tussen twee mense vergelyk. Enige vriendskapsverhouding het grense -

maniere waarop 'n mens met mekaar lewe. Maar die grense word nie dikwels in 'n ware

vrienskapsverhouding geaktiveer nie, hulle is nogtans daar. Jy gaan nie jou vriend toelaat om

hom deur alkohol te laat vernietig nie. Daarom gee die Here vir ons 'n proses hoe ons die grens

moet patrolleer.

5.2.2 Prosedure
Die Nuwe Testament wys duidelik die weg aan in Matteus 18:15-17. Die duidelike boodskap is as

dit nie op 'n een tot een basis werk nie, neem 'n wyse persoon saam met jou. Wanneer mense

nie betrokke wil wees in ongenooide berading nie, is dit baiekeer omdat hulle 'n redelik

negatiewe ervaring gehad het met iemand wat die behoeder van andere wil wees, omdat hy die

gawe van kritiek het. Baie keer het mense nog nooit gesien hoe dit gedoen moet word nie;

miskien het hulle net gesien hoe dit nie gedoen moet word nie. In berading (elke dag situasies,

werk, huisgesin, kerk) word nie juridies (vergeldend) met 'n ander gewerk nie. Die juridiese is vir

die staat. In die kerk geld God se wet: liefde tot God en naaste. Dit beteken dat iemand wat hom

bekeer van die uitbreek oor die grense, liefdevol teruggelei word. Vir iemand wat hom nie

bekeer nie, het die Here

'n proses (Matteus 18) gegee. In die staat moet vergelding kom sodat die gemeenskap tevrede is

en die balans herstel word. In die kerk geld die geloof in Jesus Christus wat sondaars red. Hy het

die balans herstel (die versoening met God) en dit is die enigste rede waarom almal nie onder

"kerklike tug" is nie. In Jesus Christus word elkeen wat glo, vrygespreek. Dit is om die rede dat

ons sê dat die juridiese nie in die kerk geld nie - nêrens in die Nuwe Testament kry ons sulke

handelinge nie. Juridiese optrede in die kerk is niks anders as een of ander vorm van moralisme,

formalisme of wettisisme.

Dit is wonderlik as jy dit beleef het hoe dit gedoen moet word. Dan is dit lewewekkend. Dit gee

hoop op herstel en saamleef in liefde - dit is die kerk! Jesus gebruik die woord "kerk" net twee

keer: die eerste keer In Matteus 16 na Petrus se belydenis dat Christus die Messias is ; en die

tweede keer in Matteus 18. In Matteus 18 meen ek gee die Here die kerk sy taak, naamlik om

mekaar lief te hê en daarom vir mekaar verantwoordelikheid te aanvaar, mekaar te beraad om in

die tuin te leef en nie in die woestyn nie. Een rede waarom mense nie verantwoordelikheid vir

mekaar wil aanvaar nie, is omdat hulle Jesus nie genoeg liefhet nie, want Hy gee hierdie taak

aan die kerk - gelowiges.

Die genooide berading behoort omtrent 99% van die kerlike lewe te wees - dit gaan nie hier oor

volmaak lewe nie, maar so saamleef dat mense hulle bekeer. Ongenooide berading vind net

plaas wanneer iemand hom nie wil bekeer nie - dit is die Bybelse prentjie. Net daar waar iemand

aanhou om deur die grens te wil breek, kom ongenooide berading, ook volgens 'n bepaalde

proses, (Matteus 18) in werking.

Die beskrywing van genooide en ongenooide berading is 'n beeld van God se agenda vir sy

mense. God wil genooide berading hê: selfberading en self gaan na ander. Dit is die onderlinge

aansporing (Hebreërs 3:13; 10:25) tot 'n vol lewe in aanbidding, en 'n wegkom van die afgode

wat in God se plek gestel word. As die een tot een berading nie werk nie, moet met nederigheid

(eerlike selfevaluasie) en liefde na die gemeente gegaan word. Iemand word alleen met die kerk

se amptelike ongenooide berading beraad wanneer hy volhard in die verkeerde, en dit is al

manier waarop iemand buite die kerk gestel kan word.

God verwelkom sondaars en daar is baie vreugde in die hemel wanneer iemand hom bekeer het.

Maar die hart van die onbekeerde word verhard sodat hy homself deur al die grensdrade laat

breek.

'n Kerk wat so funksioneer is 'n gesonde kerk - dit is God se visie vir die kerk, hierdie groot tuin

van genooide berading en die grens van ongenooide berading om die skape in die tuin te laat

lewe met vreugde en tot God se eer. Dit is God se opdrag vir elke gelowige en dit is hier waar

ons met groot vrymoedigheid en vertroue mekaar kan beraad want God roep ons daartoe.

5.2.3 Liefdeloosheid
Ongenooide berading kan getipeer word as 'n "Gaan"- en "Nee"-situasie. Om nie na iemand te

gaan nie, is 'n liefdelose daad: iemand kan hom maar te pletter val, oor die afgrond stort. Dit is

soos Paulus in Handelinge 20:26 sê: as enigeen van hulle verlore gaan, is dit hulle eie skuld.

Julle moet na mekaar gaan, maar op die regte manier. Dit is weer eens die twee afgronde: Jy

gaan nie na iemand nie maar ignoreer hom en dit is liefdeloosheid. Of jy gaan na iemand met

veroordeling en liefdeloosheid en vol kritiek. Die ongenooide berading is die moeilike deel, maar

ook die goeie deel, want dit is God se groot instrument om iemand terug te bring na die lewe.

Gaan jy met kritiek en veroordeling, dan is die groot gevaar dat jy in Satan se hande speel want

hy is die groot aanklaer van die broers en susters. Jy tree op uit hoogmoed. Daarom is daar die

versoeking om liewer nie te gaan nie. Dit is veiliger om iemand te paai en te "please", te verdra

en te laat begaan. Dit is ook wat Satan doen - hy roep "Vrede, Vrede!". Laat ons almal

gekultiveerd en aanvaardend wees.

5.2.4 Liefde
Met ongenooide berading is daar twee afgronde met die nou pad daartussen, die pad van die

liefde. Die ander twee afgronde is albei sonder liefde. Die nou pad word in Efesiers 4: 15

aangedui as liefdevolle openheid wat die gelowiges laat groei. Galasiers 6:1 sê jy help jou broer

reg met sagmoedigheid. Dit beteken jy moet met die regte hartingesteldheid (denke) na jou broer

gaan.

Die opdrag kom na elke gelowige en geld nie net vir die kerkleiers nie Dit moet in die alledaagse

lewe gebeur. Hiervoor het ons wysheid nodig en dit kry ons van God. Ons kan dit doen wanneer

ons deur die Gees beheer word en nie deur iets anders, soos die aanvaarding of vrees vir mense

nie.

Ons gaan die res van die hoofstuk bestee aan hoe God ons roep om in hierdie tuin van genooide

berading ander lief te hê.

5.3 ROEPING
God roep elkeen om op 'n spesifieke manier in andere se lewe in te bou. Ons wil hierdie hele

onderwerp van roeping nou bespreek sodat elke berader (elke mens is ‘n berader!) sy bepaalde

plek in die koninkryk kan inneem.

Daar is vier betekenisse van roeping vir die gelowige:

(1) God roep elkeen om Hom te ken deur sy skepping maar spesifiek deur sy Skrifwoord.

(2) Hy roep die dooies tot lewe deur Jesus Christus

(3) Hy roep ons om gehoorsaam te lewe (heiliging)

(4) Hy het 'n porsie genadegawe vir elkeen om Hom op 'n spesifieke plek en tyd te dien.

Ons fokus nou op die spesiale (besondere) porsie genade!

5.3.1 ‘n Besondere porsie genade
Ons is elkeen deur God geroep en toegerus om Hom op ‘n besondere wyse te dien.

SPESIALE ONTWERP

Fig 3

Wat jou besondere beroep ookal is: dokter / sielkundige / onderwyser / predikant / pastoor /

navorser / besigheidsman / prokureur / tuisteskepper, ensovoorts, jy is deur God geroep om

Hom te dien waar jy is.

Jou werk het te doen met die plek en tyd waardeur jy hierdie roeping om God en ander lief te hê,

moet uitlewe! Berading het ons reeds in die eerste hoofstuk gedefinieer as liefde tot ons naaste.

Berading is om ander te begelei sodat hulle met wysheid hierdie lewe kan leef. Dit is

Koninkryksdiens!

Geen mens kan derhalwe sy roeping sien as: Ek is 'n loodgieter en ek hoop ek het tyd om die

Here te dien wanneer ek nie so besig is met my beroepswerk nie.

5.3.2 Predikante / pastore én gelowiges
Die verskil tussen ‘n predikant / pastoor en gelowige is nie dat die predikant / pastoor alleen

geroep is nie! Nee almal het hierdie goddelike roeping - dit is net die plek en tyd wat verskil.

Efesiers 4:1-10 stel dit duidelik dat elke gelowige geroep is as lid van die liggaam van Christus.

Elkeen is geroep tot gehoorsaamheid. Vers 7 wys dat die soewereine Here aan elkeen 'n porsie

genadegawe gegee het, wat verskil van ander lede in die liggaam se porsie. Vers 8 stel dit

duidelik dat dit die apostels, profete, evangeliste en herders en leraars se taak is om die ander

gelowiges toe te rus om hulle porsies te gebruik binne hulle plek en omstandighede!

God het elkeen gekies (daar is nie klein mensies nie) sodat elkeen die waarheid in liefde kan

praat - daar waar hy is! So is elkeen deel van die groot beweging van verlossing en daar aan die

end sal Hy sê: mooi so getroue dienskneg! Die magte van die hel kan dit nie stuit nie.

Nie een van ons kan hierdie opdrag alleen uitvoer nie - ons het ander nodig om die waarheid in

liefde te praat. Ons moet almal saam die waarheid praat.

NET DIE PREDIKANT / PASTOOR IS GEROEP

GEROEP
Pastoor

Predikant

Sendeling

NIE GEROEP

Gemeentelede

Fig 4

ELKE GELOWIGE IS GEROEP
HANDELINGE 17 / 1 KORINTIëRS 12

SITUASIE

Fig 5

5.3.3 Aspekte van die gelowige se roeping
Die besondere roeping van die gelowige bestaan uit vyf aspekte:

5.3.3.1. Gawes
Die lyste gawes wat in Romeine 12, 1 Korintiers 12 en 1 Petrus 4 voorkom is nie bedoel om

volledig te wees nie. Wat baie duidelik word is dat die Gees aan elke gelowige 'n gawe gee wat

vir hom voorberei is en gebruik moet word. Die gawe is nommer pas gemaak vir die spesifieke

gelowige.

Die gelowige moet sy gawe leer ken en gebruik. Verskonings is veelvuldig: “Ek is nie 'n sterk

genoeg gelowige nie”, of: “Ek is nog nie goed genoeg opgelei om hier waar ek nou is reeds

bruikbaar te wees nie”.

Wat is jou spesifieke gawe? Dink vir 'n oomblik na wat jou gawes is. Watter gawe in die Bybelse

lyste beskryf jou die beste? Hoe het God jou toegerus om te dien?

Sommige gedeeltes soos 1 Petrus 4:10 en verder plaas gawes onder groot noemers: preek en

dien. In vers 7-9 word dinge genoem wat almal moet doen: bid vir mekaar, hartlike liefde en

gasvryheid.

5.3.3.2 Lewenservaring
Watter spesifieke ervarings het jy in jou lewe gehad. Paulus is byvoorbeeld voorberei deur sy

studie in teologie onder leiding van Gamaliël. Sy Romeinse burgerskap het hom toegerus vir sy

werk onder die heidene terwyl hy ook kontak kon maak met die Jode. Moses en Dawid het

geleer wat dit beteken om skape op te pas voordat hulle mense moes lei!

Aan watter tipe situasies is jy blootgestel in jou lewe? Watter tipe probleme moes jy deurwerk?

Enige ervaring was voorbereiding!

5.3.3.3 Geleenthede, uitdagings en verantwoordelikhede
Wat is die geleenthede in jou gesin, vriendekring, kerk en werk? Watter mense kruis gewoonlik

jou pad? Watter verantwoordelikhede moet jy gewoonlik op jou neem? Aan watter uitdagings

word jy gewoonlik blootgestel? Miskien moes jy gewoonlik nuwe projekte aan die gang kry en die

bestuur daarvan weer aan iemand anders oordra. Of miskien moes jy gewoonlik iets uit 'n

benarde situasie lei? Miskien het jy gewoonlik te doen met kleuters of tieners of bejaardes. Wat

is die behoeftes in jou samelewing en die tyd waarin jy lewe? In die kerk, volk, gemeenskap

waarin jy leef? Matteus 25: 31-37 praat van menslike behoeftes / nood wat ons elkeen een of

ander tyd teëkom.

5.3.3.4 Lewensverhaal
Wat is die storie van jou verlossing? Hoe het die Here jou na Hom gebring? Hoe het jou pad van

bekering, berou en heiliging geloop? Oor watter spesifieke dinge het die Here jou oorwinning

gegee? In watter dinge faal jy dikwels? Hierdie dinge maak dit vir jou moontlik om kontak te

maak met andere wat met dieselfde dinge stoei.

Wysheid in berading groei soos wat jy groei in nederigheid, integriteit en realisme oor jouself en

ander en in vertroue in God wat die harte deursoek en in dankbaarheid teenoor Jesus Christus.

Wat is jou karakteristieke vleeslike begeertes, afgode, vals hoop wat uitkom in jou gedrag,

houding en denke? Hoe lyk die weg hieruit in jou lewe? (2 Korintiërs 12: 6-14)? Hoe het jy geleer

om God te vertrou in stresvolle omstandighede? Watter balke in jou oog maak jou blind? Hoe het

God jou oë geopen? Waar het jy Gees se vrug nodig om aan jou te gee wat jy nodig het?

5.3.3.5 Passie
Met watter mense geniet jy om te werk, en watter situasies geniet jy om te hanteer? Watter tipe

mense vind jy moeilik om mee te werk en watter situasies bring oormatige stres? 1 Timoteus 3:1

praat van gewilligheid en begeerte vir 'n bediening. Dit alles kan 'n aanduiding wees watter

gawes God vir jou gegee het. God is soewerein oor al hierdie aspekte en maak jou gereed om in

sy koninkryk te werk!

Wees spesifiek wanneer jy dink aan hierdie vyf aspekte hierbo:

Wie is die mense in jou lewe op die oomblik?

In watter situasies het jy geleenthede?

Watter tipe mense soek jou op?

Met watter tipe probleme geniet jy om mee te werk?

ROEPING

Fig 6

